
 

 

 

ᐱᕙᓪᓕᐊᔪᑦ ᑐᓴᕋᑦᓴᑦ 

ᓴᖅᑭᖅᑎᑕᐅᑦᓴᐅᑎᒋᒋᐊᓕᒃ 

ᓄᓇᕗᒻᒥ ᓯᕗᓕᖅᑎ ᑎᓕᓯᔪᖅ ᒐᕙᒪᑐᖃᒃᑯᑦ ᐊᑐᓂᑦ ᐃᓕᒌᑦ 

ᓯᕗᓕᖅᑎᖏᓐᓄᑦ ᓇᓗᓇᐃᔭᐃᖁᓪᓗᒋᑦ ᐅᑭᐅᖅᑕᖅᑐᒥ ᑕᑯᔪᒪᔭᖏᓐᓂᒃ 

ᑭᒃᑯᑐᐃᓐᓇᐃᑦ ᓵᖓᓐᓂ ᑎᑎᖅᑲᖓᑎᒍᑦ 

 

ᐃᖃᓗᐃᑦ, ᓄᓇᕗᑦ (ᓯᑎᐱᕆ 21, 2015) - ᐲᑕ ᑕᑉᑐᓇ, ᓄᓇᕗᒻᒥ ᓯᕗᓕᖅᑎ, ᑎᑎᕋᓚᐅᖅᑐᖅ ᑭᒃᑯᑐᐃᓐᓇᐃᑦ 

ᓵᖓᓐᓂ ᐊᑕᖏᖅᑐᒋᑦ ᓯᑕᒪᓄᑦ ᒐᕙᒪᑐᖃᒃᑯᑦ ᐊᑐᓂᑦ ᐃᓕᒌᑦ ᓯᕗᓕᖅᑎᖏᓐᓄᑦ ᐅᓪᓗᒥ, 

ᑐᑭᓯᓇᖅᑎᑦᓯᒃᑲᓐᓂᖁᔨᓪᓗᓂ ᐊᑐᓂᑦ ᐃᓕᒌᑦ ᑕᑯᔪᒪᔭᖏᓐᓂᒃ ᐱᕙᓪᓕᐊᑎᑕᐅᖏᓐᓇᖁᓪᓗᒍ 

ᖃᑭᒋᐊᒃᑲᓐᓂᖁᓪᓗᒋᓪᓗ ᐅᑭᐅᖅᑕᖅᑑᑉ ᐅᑭᐅᖅᑕᖅᑐᖓᓂ. 

 

“ᐊᕝᕙᖓᓃᓕᕋᑦᑕ ᓂᕈᐊᖅᑕᐅᒍᒪᔪᑦ ᑲᔪᖏᖅᓴᐃᓂᖏᑕ, ᒐᕙᒪᑐᖃᒃᑯᑦ ᐊᑐᓂᑦ ᐃᓕᒌᑦ ᑐᑭᓯᓇᖅᑐᓂᒃ ᐸᕐᓇᐅᑎᓂᒃ 

ᐊᑐᐃᓐᓇᐅᑎᑦᓯᓯᒪᙱᒻᒪᑕ ᖃᓄᖅ ᐱᓕᕆᐊᖃᕐᓂᐊᕐᒪᖔᕐᒥᒃ ᑲᓇᑕᐅᑉ ᐅᑭᐅᖅᑕᖅᑐᖓᓂ ᐊᕕᑦᑐᖅᓯᒪᓂᐅᔪᓂ 

ᑐᙵᕕᓕᐅᕐᓂᕐᒧᑦ ᐃᓅᖃᑎᒌᑦᓯᐊᖅᑐᓂᒃ ᓄᓇᓕᓐᓂᒃ ᖃᑭᕙᓪᓕᐊᓂᖃᖁᓪᓗᒋᓪᓗ ᑮᓇᐅᔭᓕᐅᕈᑎᖃᕈᓐᓇᕐᓂᒃᑯᑦ 

ᐅᑭᐅᖅᑕᖅᑐᒥ,” ᐅᖃᖅᓯᒪᔪᖅ ᓯᕗᓕᖅᑎ ᑕᑉᑐᓇ. 

 

ᑭᒃᑯᑐᐃᓐᓇᐃᑦ ᓵᖓᓐᓂ ᑎᑎᕋᖅᓯᒪᔭᖓ ᓇᓗᓇᐃᔭᐃᓯᒪᔪᖅ ᐱᖓᓲᔪᖅᑐᓗᐊᓂᒃ ᐱᒻᒪᕆᐅᔪᓂᒃ 

ᓯᕗᓪᓕᐅᔾᔭᐅᒍᒪᓯᒪᔪᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ: ᐱᕙᓪᓕᐊᔪᓕᕆᓂᖅ, ᐱᖁᑎᓂᒃ ᐊᑭᑐᔫᑎᓕᕆᓂᖅ, 

ᐃᓪᓗᓕᕆᓂᖅ, ᓇᒻᒥᓂᖅᓱᕐᓂᕐᒧᑦ ᑎᒍᓯᕙᓪᓕᐊᓂᖅ, ᐃᓕᖅᑯᓯᓕᕆᓂᖅ, ᐊᒻᒪᓗ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ. 

 

“ᓄᓇᕗᒻᒥᐅᑦ ᑲᓇᑕᒥᐅᑕᓕᒫᓪᓗ ᐅᑭᐅᖅᑕᖅᑐᒥᐅᑕᐃᑦ ᖃᐅᔨᒪᒋᐊᖃᕐᖓᑕ ᖃᓄᖅ ᑭᖑᓪᓕᕐᒥ ᒐᕙᒪᑐᖃᙳᓛᖅᑐᑦ 

ᐸᕐᓇᓯᒪᒻᒪᖔᑕ ᑲᒪᒋᔭᖃᕐᓂᕐᒥᒃ ᐊᔾᔨᐅᙱᑦᑐᓂᒃ ᐊᑦᓱᕈᕐᓇᖅᑐᒃᑰᕈᑎᒋᕙᑦᑕᑎᓐᓂᒃ ᑲᓇᑕᐅᑉ ᐅᑭᐅᖅᑕᖅᑐᒥ 

ᓄᓇᓕᖏᓐᓂ. ᓂᕆᐅᑦᓯᐊᖅᑐᖓ ᐅᖃᖃᑎᒌᒍᑎᖃᕈᓐᓇᓛᕋᑦᑕ ᑕᒪᒃᑯᓂᖓ ᐃᓱᒫᓘᑕᐅᔪᓂᒃ ᒐᕙᒪᑐᖃᒃᑯᑦ 

ᐃᓕᒌᖏᑕ ᓯᕗᓕᖅᑎᖏᓐᓄᑦ,” ᐅᖃᖅᓯᒪᔪᖅ ᑕᑉᑐᓇ. 

 

ᓯᕗᓕᖅᑎ ᑕᑉᑐᓇ ᑎᓕᓯᓯᒪᔪᖅ ᒐᕙᒪᑐᖃᒃᑯᑦ ᐃᓕᒌᖁᑎᖏᑕ ᓯᕗᓕᖅᑎᖏᓐᓂᒃ ᓇᓗᓇᐃᔭᐃᖁᓪᓗᒋᑦ 

ᓯᕗᓪᓕᐅᑎᒐᔭᖅᑕᖏᓐᓂᒃ ᐅᑭᐅᖅᑕᖅᑐᒥ. ᑭᒃᑯᑐᐃᓐᓇᐃᑦ ᓵᖓᓐᓂ ᑎᑎᕋᖅᑕᖓᑎᒍᑦ ᓇᓗᓇᐃᔭᐃᖁᔨᔪᖅ ᖃᓄᖅ 

ᐊᑐᓂᑦ ᐃᓕᒌᑦ ᐊᑐᓕᖅᑎᑦᓯᒐᔭᕐᒪᖔᑕ ᐊᑐᐊᒐᖏᓐᓂᒃ, ᓇᓗᓇᐃᖅᑕᐅᓯᒪᖁᓪᓗᒍ ᓄᓇᕗᒻᒥᐅᑦ ᑐᑭᓯᐅᒪᑦᓯᐊᕐᓗᑎᒃ 

ᐃᓱᒪᓕᐅᕈᑎᖃᕈᓐᓇᓛᕐᖓᑕ ᓂᕈᐊᕐᓇᐅᑉ ᐅᓪᓗᖓᓂ



 
 
 

ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca.  

News releases are available in Inuktitut, English, Inuinnaqtun and French on www.gov.nu.ca.  
Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca.  
Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

ᐅᖃᓕᒫᕈᒪᒍᕕᐅᒃ ᐊᑕᖏᖅᑐᒍ ᑎᑎᖃᖅ ᐅᓇ ᓇᕿᓪᓗᒍ: http://goo.gl/oPXzxJ. 

 

### 

 

ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᐅᒍᓐᓇᖅᑐᖅ: 

ᔮᔅᒦᓇ ᐱᐸ 

ᐊᖏᔪᖅᑳᖅ, ᐱᕙᓪᓕᐊᔪᓕᕆᓂᖅ 

ᓯᕗᓕᖅᑎ ᑕᑉᑐᓇᐅᑉ ᐊᓪᓚᕝᕕᖓ 

867-975-5059 
ypepa@gov.nu.ca 

